Komitənin Uşaq Problemləri şöbəsinin aparıcı məsləhətçisi, Böyük Britaniyada Beynəlxalq siyasət (Qloballaşma, Yoxsulluq və İnkişaf) sahəsi üzrə magistr təhsili almış Fərid Ədilov uşaqlara qarşı zorakılıq (əsasən "bulliyinq”) hallarının qarşısını almağı nəzədə tutan BMT qətnaməsinin izahını və bu sahədə milli səviyyədə görülmüş işləri izah edir
Dövrümüzdə uşaq hüquqlarının müdafiəsi, uşaqlara qarşı zorakılıq hallarının aradan qaldırılması istiqamətində tədbirlərin təşkili və bu sahədə maarifləndirmə xüsusi əhəmiyyət daşıyır. Qeyd edək ki, baş vermiş məlum hadisədən sonra “bullying”lə (dilimizə sərt davranış, tərs davranış, qısnama, zorbalıq və s. kimi tərcümə oluna bilər) bağlı məsələ aktuallaşdı. Qeyd edim ki, “bulliyinq” Böyük Britaniya və ABŞ-da orta məktəblərdə daha tez-tez baş verir. Burada əsasən bir qrup uşağın və bir uşağın digər bir uşağı (realda və ya onlayn) təkləməsi və ya onu sıxması, döyməsi, təhqir etməsi və digər alçaldıcı hərəkətlər etməklə özünü göstərir. Belə olan hallarda valideynlər bəzən polisə də müraciət etməli olurlar. Məsələn, verilən statistikaya əsasən 2016-cı ildə Böyük Britaniyada 1,5 milyon uşaq zorakılıq, tərs-davranış halları ilə qarşılaşmışdır. Bunların 145, 800-ü (19%) demək olar hər gün baş verib. 
Sual oluna bilər ki, “bullying” bu qədər aktual olmasına baxmayaraq, görəsən bununla bağlı beynəlxalq (əsasən beynəlxalq təşkilatlar tərəfindən), eləcə də milli səviyyədə hansısa addımlar atılıbmı və ya qeyd olunan məsələ aktual hesab edilirmi?
BMT Baş Assambleyası 18 dekabr 2014-cü ildə “Uşaqların tərs davranışdan müdafiəsi” (“Protecting children from bullying”) adlı qətnamə qəbul etmişdir (Qətnamənin linkinə keçid - https://www.un.org/en/ga/search/view_doc.asp… ).
Qətnamədə dünyanın müxtəlif yerlərində bu hadisələrin baş verməsi, uşaqların öz həmyaşıdları tərəfindən “bulliyinq” qurbanına çevrilməsi və müxtəlif emosional problemlərə gətirib çıxarması faktları ilə bağlı narahatlıq keçirildiyi vurğulanır. 
Qətnamə uşaqların tərbiyə və müdafiəsində ailənin əsas məsuliyyətini tanıyaraq, uşağın ən yaxşı maraqlarının müdafiəsi, tam və hərtərəfli şəxsiyyətinin inkişafı, ailədə xoşbəxt, sevgi və anlaşma mühitində böyüməsini qeyd edir. 
Qətnamə uşağı əhatə edən mühitin onun davranışına təsirini tanıyaraq, eyni zamanda burada ailə üzvləri, qanuni nümayəndələr, qayğı göstərənlər, müəllim və vətəndaş cəmiyyətinin əhəmiyyətli rolununun olduğunu tanıyır və bu sahədə medianın “bulliyinq”in qarşısını almasında əhəmiyyəti vurğulanır. 
Qətnamədə “bulliyinq"in ayrıseçkilik və stereotiplərdən qaynaqlandığı da qeyd edilərək qarşısının alınması üçün tədbir görülməsi vacib hesab edilir.
Qətnamə üzv dövlətlərə aşağıdakıları tövsiyə edir:
a) Məktəb də daxil olmaqla uşaqları zorakılığın hər hansı növündən (“bulliyinq” də daxil olmaqla) müdafiəsi və qarşısının alınması üçün bütün müvafiq tədbirləri görmək, bu cür hadisələrə çevik reaksiya vermək, zərər çəkən uşağa uyğun dəstək göstərmək;
b) Hər kəsə tolerantlığı öyrənmək, digərlərinin şərəf və ləyaqətinə hörmət olunmasını təhsil vasitəsilə təşviq etmək, bunu bütün cəmiyyətlərdə təmin edilməsi və təhsilə bu sahədə investisiya etmək;
c) Bu hallarla bağlı statistik məlumatların hazırlanmasını təmin etmək;
d) Ailə üzvləri, qanuni nümayəndələr, qayğı göstərənlər, gənclər, məktəblər, icmalar, icma rəhbərləri, media, həmçinin vətəndaş cəmiyyəti təşkilatları da daxil olmaqla uşaqların iştirakı ilə onların “bulliyinq”dən müdafiəsi ilə bağlı ictimai maarifləndirmə həyata keçirmək.
Tərs-davranış (“bulliyinq”) əsasən aşağıdakı formalarda mövcuddur:
-Fiziki (zorakılıq edərək vurma, döymə)
-Sosial (onlayn şəkildə təhqirlər, şərəfində toxunma, qrup şəklində bir uşağı tərk etmə və onunla danışmamaq, lağ etmələr və qiybət)
-Kiberbulliyinq (sosial media, telefon vasitəsilə zorakılıq)
-Cinsi (cinsi zorakılıq və təhrik və digər bu tip zorakılıqlar)
-Adı ilə lağ etmə (adına ləqəb qoşmaq və təhqir etmək)
Uşağa qarşı tərs davranış uşağı depressiyaya salır, uşağın özü-özünü günahlandırmasına səbəb olur və özünə sui-qəsd etmə vəziyyətinə qədər çatdırır. Eyni zamanda, tərs-davranış məktəbdəki işə, ailəyə, dostlara da təsir edir. Uşaqların tərs-davranışla üzləşdikləri zaman ilk addım olaraq məktəbdə müəllimlərinə, valideyn və ailə üzvlərinə və ya əmin olduqları insana danışmaq, hətta bununla bağlı qeydlər aparmağı məsləhət görülür. Valideynlər uşaqlarının məktəbdə və məktəbdən kənar zorakılıq halları ilə qarşılaşdıqları zaman ilk növbədə məktəbə, müvafiq təhsil idarəsinə müraciət etmələri məsləhət görülür. Əgər bunlar hansısa nəticə verməzsə o zaman ölkədəki müvafiq dövlət orqanlarına müraciət etməlidir.
Uşaqların zorakılıqdan müdafiə olunmasına dair milli səviyyə həyata keçirilmiş tədbirlər
Uşaqların zorakılıqdan müdafiəsi istiqamətində milli səviyyədə də tədbirlər həyata keçirilir. Uşaq hüquqlarının müdafiəsi sahəsində fəaliyyət göstərən Ailə, Qadın və Uşaq Problemləri üzrə Dövlət Komitəsi tərəfindən uşaqlar üçün müxtəlif mövzularda (“Uşaq hüquqları”, “Zorakılıqısız uşaqlıq”, “Uşaqların internet təhlükəsizliyi”) məktəblərdə təlimlər keçirilir. Təşkil edilən təlimlərdə ekspertlər tərəfindən müvafiq mövzular üzrə uşaqlarla aktiv müzakirələr aparılır, mövzu ilə bağlı uşaqlara müvafiq məlumatlar verilir, eyni zamanda onların fikirləri, məsələyə baxışları öyrənilir.
Ölkədə Azərbaycan Uşaqlarının Ümumrespublika Forumları keçirilir. Forumlar ölkə üzrə bütün şəhər və rayonları təmsil edən uşaqların iştirakı ilə keçirilir və bügün uşaqlar üçün aktual hesab olunan mövzular ətrafında (məs: uşaqlar üçün bərabər hüquq və imkanlar, təhsil, internet təhlükəsizliyi, ətraf mühit, sağlam həyat tərzi, uşaqların asudə vaxtının səmərəli təşkili, eləcə də onların şəxsiyyət kimi formalaşmasında ailə və cəmiyyətin rolu və məsuliyyəti mövzularında) aidiyyəti dövlət orqanlarının ekspertlərin iştirakı ilə qrup müzakirələri aparılır, uşaqlar hər bir mövzu üzrə onların təklif və tövsiyələrini özündə birləşdirən təqdimatlarla çıxış edirlər. Yekunda uşaqlar Əlaqələndirmə şurası formalaşdırırlar, hansı ki, növbəti Foruma qədərki dövr ərzində birgə iş aparırlar. Bu məqsədlə Əlaqələndirmə Şurasının təlimçi olaraq hazırlanmış uşaqları tərəfindən ötən müddətdə “Uşaq hüquqları: hüquqlarımızı bilək və paylaşaq” mövzusunda Bakı şəhəri üzrə təlimlər təşkil edilmişdir.
2014-cü ildə Ailə, Qadın və Uşaq Problemləri üzrə Dövlət Komitəsi UNİCEF-lə birgə təhsil təlimçi psixoloqların hazırlanması, onların bilik və bacarıqlarının artırılması məqsədilə “Müasir dövrdə uşaq psixologiyasının problemləri: ailə-məktəb” mövzusunda təlim təşkil etmişdir. Təlimdə “Uşaqların intiharı” və “Risk qrupunda olan uşaqlar” mövzuları ətrafinda müzakirələr aparılmışdır.
Bu istiqamətdə işin davamı olaraq Ailə, Qadın və Uşaq Problemləri üzrə Dövlət Komitəsi tərəfindən Təhsil Nazirliyi və UNİCEF-in dəstəyi ilə “Uşaqların intiharı” və “Risk qrupunda olan uşaqlar” mövzusunda təlimlər təlimçi kimi hazırlanmış və sertifikat almış psixoloqlar tərəfindən hər bir rayon üzrə orta təhsil məktəblərində fəaliyyət göstərən psixoloqlar üçün təşkil edilmişdir. Təlimlər Azərbaycanın hər bir regionuda yerləşən məktəblərin psixoloqları üçün davam etdirilmişdir. 
Bundan başqa, valideyn məsuliyyətinin artırılması, valideynlik vəzifələrinin düzgün yerinə yetirilməməsi məsələləri ilə bağlı müvafiq olaraq Azərbaycan Respublikasının Cinayət Məcəlləsi və İnzibati Xətalar Məcəlləsinə dəyişikliklərin edilməsi ilə bağlı Ailə, Qadın və Uşaq Problemləri üzrə Dövlət komitəsi tərəfindən təkliflər hazırlanmış və qəbul edilmişdir.
Azərbaycan Respublikasının Prezidentinin 8 may 2012-ci il tarixli Fərmanı ilə təsdiq edilmiş “Uşaq hüquqlarının həyata keçirilməsinə dövlət nəzarəti Qaydası”na əsasən Azərbaycan Respublikasının Nazirlər Kabineti yanında Yetkinlik Yaşına Çatmayanların İşləri və Hüquqlarının Müdafiəsi üzrə Komissiya uşaq hüquqlarının həyata keçirilməsinə nəzarət etmək məqsədilə dövlət uşaq müəssisələrində monitorinqlər keçirdir.
Monitorinqlər zamanı dövlət uşaq müəssisələrində uşaqların saxlanılması, tərbiyəsi, qidalanması vəziyyəti, onların inteqrasiyası və reabilitasiyası, həmçinin müəssisənin mövcud vəziyyəti qiymətləndirilir, aşkar edilmiş nöqsanlar, eləcə də müəssisələrin inkişafı ilə bağlı tövsiyələr protokollaşdırılaraq müvafiq tədbir görülməsi üçün Azərbaycan Respublikasının Nazirlər Kabineti yanında Yetkinlik Yaşına Çatmayanların İşləri və Hüquqlarının Müdafiəsi üzrə Komissiya təqdim edilir.
Görülmüş işlər və həyata keçirilmiş maarifləndirmə kampaniyaların baxmayaraq bu sahədə işlərin mütəmadi təşklinə və gücləndirilməsinə ehtiyac vardır.
Uşaqlara qarşı zorakılığın bütün formalarının qarşının alınması və bu sahədə psixoloqların bacarıqlarının artırılması istiqamətində işlərin gücləndirilməsi və fəaliyyətlərin artırılmasına ehtiyac vardır. 
1. Məktəblərdə uşaqlarla işləyən psixoloqların işlərini müasir tələblərə cavab verən metodlarla aparılması məqsədilə bilik və bacarıqlarının artırılması, təlimərin təşkili və onlar üçün bələdçi kitabçalarının hazırlanmasına ehtiyac vardır. 
2. Məktəblərdə fakt əsaslı yanaşma və problem həllinə yönəlik psixoloji xidmətlər paketinin hazırlanması zəruridir.
3. Məktəb-valideyn-psixoloq üçbucağının səmərəli qurulması mexanizminin hazırlanması və valideyn məsuliyyətinin artırılması böyük əhəmiyyətə malikdir. 
4. Məktəblərdə uşaqların psixi-təhsil qiymətləndirilməsinin aparılması uşaqların öyrənmə bacarığı, təhsil uğurları, dərsə diqqətinin və s. ölçülməsi və qiymətləndirilməsi işinə töhfə verə bilər. 
5. Məktəblərdə “anti-bulliyinq” sosial maarifləndirmə həftəsinin təşkil edilməsi uşaqların mövzu ilə bağlı məlumatlı olmasını artıra bilər, eyni zamanda uşaqların zorakılıq və tərs davranış halları zamanı nə etmək lazım olduğunu öyrənməsinə kömək edə bilər.
“Həyatda qarşılaşdığınız çətinlikərə baxmayaraq, unutmayın ki, Biz hər zaman Sizinləyik”

